AWDURDOD PARC CENEDLAETHOL 
7fed Rhagfyr 2011

Yn Bresennol:
Cynghorydd JA Brinsden (Cadeirydd)

Cynghorwyr JS Allen-Mirehouse, ML Evans, SL Hancock, M James, RM Lewis, PJ Morgan, WL Raymond, M Williams; Mdms G Hayward a M Thomas, Meistri A Archer a D Ellis, 
(Ymunodd Ms C Gwyther â’r cyfarfod yn ystod ystyried cofnodion y cyfarfodydd blaenorol [Eitem 5 isod].)

(Swyddfa APC, Parc Llanion, Doc Penfro: 10.00a.m. – 11.05a.m.)

1. Ymddiheuriadau 

Derbyniwyd ymddiheuriadau am fod yn absennol oddi wrth Mr EA Sangster, a’r Cynghorwyr RR Evans, HM George ac RN Hancock. 
2.
Datagan Buddiannau 

Dywedodd y Cynghorydd PJ Morgan bod ganddo fuddiant yn adroddiad y Pennaeth Rheoli Busnes o ran rheoli’r llefydd cadw ym Maes Parcio Little Haven (y mae Eitem 14 isod yn cyfeirio ato) a gadawodd y cyfarfod yn ystod y drafodaeth ar yr eitem honno.
3.
Cyhoeddiadau’r Cadeirydd 
(a)

Yn gyntaf oll, estynnodd y Cadeirydd groeso i’r ddau Aelod newydd, Mr Allan Archer a Mrs Melinda Thomas, i’w cyfarfod cyntaf o’r Awdurdod. Rhoddodd amlinelliad byr i’r Aelodau o gefndir y ddau, gan atgoffa’r Aelodau bod Mr Archer a Mrs Thomas wedi’u penodi i’r Awdurdod gan Lywodraeth Cymru yn lle Mr Richard Howells a Mrs Fiona Lanc.
(b)

Tristwch o’r mwyaf i’r Cadeirydd oedd hysbysu’r Aelodau am farwolaeth aelod o’r staff, Philip Jordan.  Roedd Philip yn aelod gwerthfawr ers blynyddoedd lawer o dîm y De yn yr adain Rheoli Hamdden, a mawr fydd y golled ar ôl ei wên serchus a’i bresenoldeb brwdfrydig. Estynnodd ei gydymdeimlad â theulu a chyfeillion Mr Jordan a chanmolodd y gwaith da yr oedd wedi’i gyflawni ar ran yr Awdurdod ar hyd y blynyddoedd.
(c)

Cyhoeddodd y Cadeirydd bod yr Awdurdod Parc Cenedlaethol wedi derbyn gwobr oddi wrth Gymdeithas Ceffylau Prydain am agor llwybrau marchogaeth yn y Parc.

(d)

Hefyd roedd yr Awdurdod wedi derbyn y Wobr Dyfrgi Arian am Brosiect Mynediad Castellmartin. 

(e)

Roedd y Prosiect Craffu ar Hawliau Tramwy Cyhoeddus yn dal i fynd rhagddo. Roedd yr Awdurdod newydd gynnal Gwrandawiad Cyhoeddus a gadeiriwyd gan y Cynghorydd M James ac a fu’n llwyddiant mawr. Byddai adroddiad drafft yn cael ei gynhyrchu yn y Flwyddyn Newydd, ac roedd y Cadeirydd o’r farn bod hwn wedi bod yn brosiect gwerth chweil.
(f)

Rhoddodd y Cadeirydd ddiweddariad i’r Aelodau am ei weithgareddau ers y cyfarfod diwethaf o’r Awdurdod. Ymhlith y gweithgareddau hyn oedd y canlynol:
(a)
mynychu Cinio Undeb Genedlaethol y Ffermwyr yn Arberth;
(b)
mynychu noson gwobrwyo aelodau’r fyddin ym Marics Cawdor. 
4.
Cofnodion 

Cyflwynwyd cofnodion y cyfarfodydd a gynhaliwyd ar y 12fed o Hydref, 2011 ac ar yr 16eg o Dachwedd, 2011 (Cyfarfod Arbennig) i’w cadarnhau a’u llofnodi.


PENDERFYNWYD cadarnhau a llofnodi cofnodion y cyfarfodydd a gynhaliwyd ar y 12fed o Hydref, 2011 ac ar yr 16eg o Dachwedd, 2011.
5.
Materion yn codi o’r Cofnodion:


Roedd un Aelod wedi gofyn am restr o’r Tai Fforddiadwy ond heb eto dderbyn rhestr.  Bydd y Prif Weithredwr yn trefnu bod yr Aelod yn derbyn y rhestr.
6.
Materion yn codi o’r cofnodion 
Adroddiad Monitro Blynyddol 2011ar Gynllun Datblygu Lleol Parc Cenedlaethol Arfordir Penfro (Cofnod 11 – 12fed o Hydref 2011)


Gan gyfeirio at y cofnod a nodir uchod, gofynnodd un Aelod am wybodaeth ynglŷn â nifer a lleoliad yr unedau o dai fforddiadwy oedd wedi cael caniatâd cynllunio yn y Parc Cenedlaethol. Hefyd holodd ynglŷn â’r swm o £100,000 oedd wedi’i dalu o dan Gytundeb Adran 106 yn sgîl rhoi caniatâd cynllunio i Rhodewood House, Saundersfoot.  Roedd am wybod sut y cafodd yr arian ei ddefnyddio i hyrwyddo’r gwaith o ddarparu tai fforddiadwy.

Atebodd y Prif Weithredwr y byddai’n gofyn i’r swyddogion roi’r wybodaeth dan sylw.
7.
Pwyllgor Rheoli Datblygu – adroddiadau’r Cyfarfodydd 

PENDERFYNWYD derbyn yr adroddiadau ar y cyfarfodydd o’r Pwyllgor Rheoli Datblygu a gynhaliwyd ar yr 21ain o Fedi, 2011, y 19eg o Hydref, 2011 a’r 31ain o Hydref, 2011.

8.
Pwyllgor Adolygu Cadwraeth a Chynllunio – Adroddiad y Cyfarfod 

PENDERFYNWYD mabwysiadu’r adroddiad ar y cyfarfod o’r Pwyllgor Adolygu Cadwraeth a Chynllunio a gynhaliwyd ar yr 28ain o Fedi, 2011.
9.
Pwyllgor Safonau - Adroddiad y Cyfarfod

PENDERFYNWYD derbyn yr adroddiad ar y cyfarfod o’r Pwyllgor Safonau a gynhaliwyd ar yr 28ain o Fedi 2011.

10.
Pwyllgor Adolygu Archwilio a Gwasanaethau Corfforaethol 

PENDERFYNWYD mabwysiadu’r adroddiad ar y cyfarfod o’r Pwyllgor Adolygu Archwilio a Gwasanaethau Corfforaethol a gynhaliwyd ar y 26ain o Hydref, 2011. 

11.
Panel Adolygu Perfformiad y Prif Weithredwr 

PENDERFYNWYD derbyn yr adroddiad ar y cyfarfod o Banel Adolygu Perfformiad y Prif Weithredwr a gynhaliwyd ar y 26ain o Hydref, 2011. 

12.
Cadarnhau penodiad Mrs Melinda Thomas a Mr Allan Archer ar yr Awdurdod Parc Cenedlaethol 

PENDERFYNWYD cadarnhau penodiad Mrs Melinda Thomas a Mr Allan Archer yn Aelodau o’r Awdurdod Parc Cenedlaethol.  

13.
Llefydd Gwag ar Bwyllgorau 


Roedd y Rheolwr Gweinyddiaeth a Gwasanaethau Democrataidd wedi atgoffa’r Aelodau bod lle gwag wedi codi ar sawl Pwyllgor yn dilyn ymddiswyddiad Mrs Fiona Lanc, ac ymddeoliad Mr Richard Howells o’r Awdurdod.
     

PENDERFYNWYD llenwi’r llefydd gwag fel a ganlyn:


Pwyllgor Rheoli Datblygu:


Mrs Melinda Thomas a Mr Allan Archer


Pwyllgor Adolygu Archwilio a Gwasanaethau Corfforaethol:


Mr Allan Archer 


Pwyllgor Adolygu Hamdden a Thwristiaeth:


Mrs Melinda Thomas 

Pwyllgor Personnel:


Mr Allan Archer 

Fforwm Cyflogeion:


Mrs Melinda Thomas 
14.
Ymgyrch dros y Parciau Cenedlaethol: cynrychiolydd yr Awdurdod  

PENDERFYNWYD cadarnhau mai Mrs G Hayward yw cynrychiolydd yr Awdurdod ar yr Ymgyrch dros y Parciau Cenedlaethol yn lle Mr D Ellis. 
15.
Rheoli’r Llefydd Cadw ym Maes Parcio Little Haven


Roedd yr adroddiad oedd gerbron yr Aelodau yn gofyn am gymeradwyaeth i godi tâl am y llefydd cadw ym Maes Parcio Little Haven.

Dywedodd y Pennaeth Rheoli Busnes bod hyd at wyth ar hugain o lefydd parcio wedi’u cadw yn y gorffennol ym maes parcio Little Haven ar gyfer y trigolion lleol, a phryd bynnag y deuai un o’r llefydd hyn yn wag, gwnaed pob ymdrech i geisio sicrhau bod y lle yn cael ei ail neilltuo i un o’r trigolion parhaol.  Fodd bynnag, dros y blynyddoedd roedd nifer o’r tai wedi newid yn dai gwyliau, ail gartrefi neu’n gartrefi ymddeol ac roedd y trigolion lleol yn gweld nad oedd llawer o ddefnydd yn cael ei wneud o sawl un o’r llefydd cadw hyn, neu nad oeddent yn cael eu defnyddio gan drigolion y pentref oedd yn byw yno gydol y flwyddyn, tra bod rhai o drigolion parhaol y pentref yn methu cael lle parcio.

Yn y cyfarfod o’r Awdurdod a gynhaliwyd ar y 30ain o Fawrth 2011, roedd yr Aelodau wedi cytuno i redeg cynllun peilot lle’r oedd neilltuo’r llefydd cadw hyn yn cael ei weinyddu gan y gymuned leol, a phetai’r cynllun peilot yn llwyddiannus, y gwneir trefniant mwy ffurfiol i brydlesu hyd at 28 o lefydd parcio.  Yn anffodus ni fu’r cynllun peilot mor llwyddiannus â’r disgwyl, ac unwaith yn rhagor roedd y mater wedi dychwelyd i gôl yr Awdurdod i’w weinyddu.  Yn dilyn ymgynghori â’r bobl hynny oedd wedi gwneud cais am le cadw yn 2011, roedd y swyddogion mewn sefyllfa yn awr i roi tri opsiwn gerbron ar gyfer rheoli’r llefydd cadw, a nodwyd y tri opsiwn hyn yn fanwl yn yr adroddiad oedd gerbron yr Aelodau y diwrnod hwnnw.

Roedd yr Aelodau yn ffafrio Opsiwn 2 lle byddai rhyw 20 o lefydd cadw yn cael eu neilltuo i drigolion parhaol yn unig oedd heb le parcio ar dir eu cartref ac yr oedd gwir angen lle parcio arnynt.  Serch hynny, barnwyd gan mai ond £35.00 a godwyd ar y trigolion lleol am le cadw yn 2011, bod y codiad yn y pris o £100.00 yn gynnydd sylweddol, a holodd un Aelod a ellid cyflwyno’r cynnydd hwn yn raddol gan ddechrau ar £70.00 y flwyddyn.  Hefyd barnwyd pe na bai’r trigolion lleol yn cymryd y llefydd cadw yn y flwyddyn gyntaf, yna dylai’r llefydd hynny gael eu colli ac na ddylid eu rhoi’n ôl yn y blynyddoedd sydd i ddod.

Holodd yr Aelodau wedyn a ellid cadw llygad manwl ar y sefyllfa parcio dros fisoedd yr haf gan fod pobl sy’n parcio yn y pentref er mwyn osgoi talu yn y maes parcio yn peri problem.  Cadarnhaodd y Pennaeth Rheoli Busnes y bydd Wardeniaid Traffig Cyngor Sir Penfro yn cael eu hannog i fonitro’r broblem.

PENDERFYNWYD:

a) gweithredu Opsiwn 2 yn adroddiad y Pennaeth Rheoli Busnes ar y sail:
· bod hyn yn gwarantu lle cadw ar gyfer y trigolion sydd â gwir angen am le parcio wedi’i gadw;
· bod pris y lle cadw yn bris gwerth yr arian;
· y byddai tocyn tymor heb le cadw wedi’i warantu ar gael am £50;
· y byddai rhywfaint yn fwy o lefydd parcio ar gael i siopwyr sy’n galw heibio;
· bod gweinyddu’r cynllun yn cael ei gadw i’r lleiafswm;
· mai prin iawn fyddai’r effaith ariannol ar yr Awdurdod, a 
b) bod y tâl am 2012 yn £70.00 gan godi’n raddol yn y blynyddoedd sydd i ddod.
16.
Adolygu Cynllun Cyfranogiad y Cyhoedd yng Nghyfarfodydd y Pwyllgor Rheoli Datblygu a Chyfarfodydd Safle a chyflwyno dogfennau mewn perthynas ag eitemau’r pwyllgor 


Roedd yr adroddiad oedd gerbron yr Aelodau yn argymell newidiadau i’r:
1. Cynllun cyfranogiad y cyhoedd yng Nghyfarfodydd y Pwyllgor Rheoli Datblygu a Chyfarfodydd Safle.
2. Y protocol o ran ceisiadau’r Aelodau am i eitemau gael eu hystyried gan y Pwyllgor.
3. Cyflwyno gohebiaeth mewn perthynas ag eitemau’r pwyllgor.


Eglurodd y Pennaeth Rheoli Datblygu y sefyllfa fel y mae ar hyn o bryd:
· Roedd yr Awdurdod wedi cyflwyno hawl i’r cyhoedd siarad yn y Pwyllgorau Rheoli Datblygu yn 2002 ac roedd gan yr Awdurdod brotocol y cytunwyd arno ynglŷn â’r hawl i siarad mewn cyfarfodydd.  
· Roedd yr Awdurdod yn caniatáu i’r cyhoedd siarad mewn cyfarfodydd safle.  
· Gallai Aelodau’r Awdurdod ofyn am i geisiadau cynllunio gael eu dwyn gerbron y Pwyllgor Rheoli Datblygu, gan nodi eu rhesymau dros wneud y cais.  
· Ei bod yn arferol i ohebiaeth sy’n dod i law ar ôl i’r agenda gael ei argraffu gael ei gyflwyno gerbron y Pwyllgor.  

Dywedwyd bod y Cynllun Cyfranogiad y Cyhoedd wedi bod yn llwyddiant ers ei gyflwyno.  Serch hynny, barnwyd bod angen cryfhau’r cynllun o ran ei gyflawni ac o ran y broses, fyddai’n creu system decach i bawb.  Roedd yr adroddiad yn nodi’r newidiadau arfaethedig:
1. Yn ogystal â Chynrychiolydd Cyngor Tref/Cymuned, cynghorydd sir lleol a’r rhai yr ymgynghorir â hwy yn statudol, roedd yr hawl i siarad fel arfer yn golygu un person oedd o blaid (h.y. yr ymgeisydd neu asiant neu gynrychiolydd neu gefnogwr a enwebir) ac un person yn erbyn.  Lle bo mwy nag un person yn dymuno siarad byddai gofyn iddynt enwebu llefarydd i siarad ar eu rhan.  Os nad oedd cytundeb, byddai’r person cyntaf a gofrestrwyd i siarad yn cael annerch y Pwyllgor.  Dim ond yn ôl barn ac ewyllys y Cadeirydd y caiff mwy o siaradwyr yr hawl i siarad.
2. Byddai’r amser a ganiateir i annerch y Pwyllgor yn cael ei ymestyn i 5 munud yn sgîl yr uchod.

3. Er bod hawl gan y cyhoedd fynychu cyfarfodydd safle cyn belled â bod y perchennog yn caniatau, ni chaniateir y cyhoedd i siarad mewn cyfarfod safle.  Dim ond eglurhad ynglŷn â’r safle a ganiateir, ac ni fydd unrhyw ddadlau na thrafodaeth yn digwydd.  Dim ond cyflwyno gwybodaeth ffeithiol a wna swyddogion mewn perthynas â’r cynnig mewn cyfarfod safle.
4. Byddai’r amser terfyn ar gyfer rhoi gwybod i’r Awdurdod am fwriad i siarad mewn Pwyllgor yn cael ei newid i 10.00 y bore (neu’r post cyntaf) 3 diwrnod gwaith cyn y cyfarfod (fel arfer y dydd Gwener cyn y cyfarfod).
5. Ni fyddai’r Awdurdod wedyn yn cysylltu â’r ymgeisydd/asiant neu’r gwrthwynebwyr pan fo’r ochr arall wedi datgan eu bwriad i siarad.  Mater i’r unigolion eu hunain oedd rhoi gwybod i’r Awdurdod am eu bwriad i siarad cyn yr amser terfyn.  Gallai siaradwr dynnu ei gais yn ôl unrhyw adeg neu beidio â chymryd y cyfle i siarad.  

Hefyd dywedwyd y byddai’r protocol o ran cyflwyno gohebiaeth ar gyfer eitemau’r Pwyllgor yn cael ei newid, ynghyd â’r amser terfyn y gallai’r Aelod ofyn am i gais cynllunio gael ei ddwyn gerbron Pwyllgor i’w benderfynu.  Roedd y ddwy broses wedi’u nodi’n fanwl yn yr adroddiad oedd gerbron yr Aelodau y diwrnod hwnnw.

Diweddodd y Pennaeth Rheoli Datblygu drwy ddweud y bernir y byddai’r newidiadau i’r broses cyfranogiad y cyhoedd a’r weithdrefn o gyflwyno gohebiaeth a cheisiadau’r aelodau i “alw-i-mewn” yn golygu gwasanaeth tecach a mwy tryloyw, ac ar yr un pryd yn galluogi ymdrin â’r ceisiadau mor gyflym ac effeithiol â phosibl.  Argymhellwyd bod y gweithdrefnau newydd yn dod i rym ar gyfer pob cais a gofrestrwyd o’r 1af o Ionawr 2012.

Roedd yr Aelodau yn croesawu’r newidiadau a argymhellwyd gan y Pennaeth Rheoli Datblygu.  Fodd bynnag, roeddent yn holi beth fyddai’n digwydd petai gohebiaeth yn cyrraedd ar ôl yr amser terfyn a bod yr ohebiaeth honno yn cynnwys gwybodaeth oedd yn berthnasol i’r cais cynllunio.  Awgrymodd y Pennaeth Rheoli Datblygu bod angen cael elfen o ymarfer barn a doethineb ym mhob achos, a bod angen i’r amgylchiadau eithriadol hyn gael eu hamlygu yn y canllawiau oedd wedi’u paratoi i hysbysu’r cyhoedd am y newidiadau yn y weithdrefn.  Hefyd ychwanegodd y byddai’r canllawiau yn cael eu diwygio i ymgorffori pwyntiau eraill o eglurhad a godwyd gan yr Aelodau yn y cyfarfod.  


PENDERFYNWYD bod yr Aelodau yn cadarnhau’r canlynol:

a) Cymeradwyo’r protocol ar gyfranogiad y cyhoedd a nodwyd yn Atodiad  A o adroddiad y Pennaeth Rheoli Datblygu ar yr adolygiad o’r cynllun cyfranogiad y cyhoedd mewn cyfarfodydd o’r Pwyllgor Rheoli Datblygu ac yng Nghyfarfodydd Safle, a chyflwyno dogfennau mewn perthynas ag eitemau’r Pwyllgor;
b) Mai’r amser terfyn ar gyfer cyflwyno gohebiaeth mewn perthynas ag eitemau’r Pwyllgor yw 10.00 y bore, 3 diwrnod gwaith (neu post cyntaf y diwrnod hwnnw) cyn dyddiad y Pwyllgor, a hefyd bod Aelodau’r Pwyllgor yn cydymffurfio â’r un drefn pan anfonir gohebiaeth atynt hwy yn bersonol;
c) Cymeradwyo’r ffurflen a nodir yn Atodiad B o adroddiad y Pennaeth Rheoli Datblygu ar geisiadau’r Aelodau i “alw-i-mewn” a bod rhaid i’r cyfryw geisiadau gael eu gwneud cyn pen 21 diwrnod o dderbyn cais dilys, a
d) Bod y gweithdrefnau newydd yn dod i rym ar gyfer ceisiadau newydd a gofrestrwyd o Ionawr y 1af 2012.

17.
Cystadleuaeth Ironman Cymru – 2012 a’r flwyddyn ddilynol 

Roedd yr adroddiad oedd gerbron yr Aelodau yn gofyn am gymeradwyaeth bod yr Awdurdod yn parhau i roi cymorth ariannol i’r gystadleuaeth Ironman Cymru am ddwy flynedd arall.

Dywedodd y Cyfarwyddwr Hamdden, Marchnata a Chyfathrebu bod yr Aelodau wedi cytuno yn y gorffennol i wneud cyfraniad ariannol o €10,000 tuag at y Gystadleuaeth Ironman Cymru a gynhaliwyd yn llwyddiannus iawn yn Ninbych-y-pysgod a’r cyffiniau fis Medi 2011.  Gwnaed y cytundeb gwreiddiol ar y ddealltwriaeth y byddai’r Awdurdod yn adolygu llwyddiant y gystadleuaeth gyntaf cyn ymrwymo i gyfrannu adnoddau ariannol pellach yn y blynyddoedd dilynol.

Dywedwyd bod yr achlysur wedi rhoi hwb economaidd sylweddol i’r Sir, a hynny y tu allan i’r prif dymor gwyliau.  Hefyd roedd wedi codi proffil pa mor bwysig yw gwarchod y dirwedd a rheoli’r defnydd a wneir o’r dirwedd at ddibenion hamdden er mwyn creu profiad ym myd chwaraeon a gydnabyddir yn rhyngwladol. 


Yn dilyn llwyddiant y gystadleuaeth yn 2011 roedd yr Awdurdod yn cynnig gwneud cyfraniad pellach o €10,000 yn 2012 ac yn 2013.  Cynigir y cyfraniad hwn fel gwarant er mwyn sicrhau y cynhelir y gystadleuaeth yn Sir Benfro yn ogystal â sicrhau cyhoeddusrwydd penodol yn y cyfryngau i’r Parc Cenedlaethol.  Byddai hyn yn cyfateb i amserlen y cymorth ariannol gan y ddau brif sector cyhoeddus arall, sef Llywodraeth Cymru a Chyngor Sir Penfro.  Ar ôl y cyfnod cychwynnol hwn o dair blynedd, rhagwelir y bydd “World Endurance UK” wedi llwyddo i sicrhau nawdd ariannol tymor-hir fyddai’n galluogi i’r cyfraniad gan y sector cyhoeddus i’r gweithgareddau gael ei gwtogi’n raddol.  Er bod cyfraniad ariannol arfaethedig yr Awdurdod yn weddol fach, barnwyd bod hynny’n sicrhau bod gan yr Awdurdod fesur o reolaeth dros y modd y mae’r gystadleuaeth yn cael ei rheoli a’i hyrwyddo.  

Roedd yr Aelodau yn cymeradwyo’r camau o weithredu a argymhellir yn yr adroddiad, a diolchwyd i’r Cyfarwyddwr Hamdden, Marchnata a Chyfathrebu am ei waith ar hyn, a hefyd diolchwyd i’r Cynghorydd RM Lewis, gan na fyddai’r gystadleuaeth wedi’i chynnal yn ôl pob tebyg heb ei waith caled yntau.  Gofynnwyd fodd bynnag am i’r trefnyddion, adeg  trafod y contract, ofyn am i’r rhybuddion am gau ffyrdd gael eu hysbysu ddigon ymlaen llaw yn 2012 gan fod rhai problemau wedi codi yn 2011 oherwydd bod y rhybuddion am gau’r ffyrdd wedi’u hysbysu’n hwyr yn y dydd.  Dywedwyd wrth yr Aelodau y byddai hyn yn cael ei drafod gyda’r trefnyddion.

PENDERFYNWYD cymeradwyo cyfraniad o €10,000 yn 2012 ac yn 2013 tuag at sicrhau’r gystadleuaeth Ironman Cymru a’r cyhoeddusrwydd i’r Parc yn y cyfryngau yn sgîl y gystadleuaeth am y ddwy flynedd nesaf.
18.
Seminar Flynyddol Parciau Cenedlaethol Cymru ar gyfer yr Aelodau 

Roedd adroddiad y Prif Weithredwr yn rhoi diweddariad i’r Aelodau ar y camau a gymerwyd i drefnu Seminar Flynyddol Parciau Cenedlaethol Cymru ar gyfer yr Aelodau.  Dywedodd y trefnir Seminar Flynyddol bob blwyddyn dan ymbarél Parciau Cenedlaethol Cymru, gyda’r tri Awdurdod Parc Cenedlaethol yng Nghymru yn trefnu’r digwyddiad yn eu tro.  Tro Awdurdod Parc Cenedlaethol Arfordir Penfro yw hi eleni i drefnu Seminar 2012.

Cytunwyd yn gyn-derfynol y cynhelir y seminar ar yr 8fed a’r 9fed o Hydref 2012 ac y cynhelir y seminar eleni yn Sir Benfro.  Roedd swyddogion ar hyn o bryd yn ymchwilio i leoliadau addas ar gyfer cynnal y digwyddiad.


Yr Adran Gwasanaethau Democrataidd fydd yn trefnu’r seminar gyda chymorth adrannau eraill fel bo gofyn.  Os bydd angen mewnbwn gan yr Aelodau, yna ymgynghorir â’r Cadeirydd, yr Is-gadeirydd a’r Aelod Arweiniol dros Ddatblygu Aelodau.


PENDERFYNWYD nodi’r adroddiad.

_____________________________________________________________________

Awdurdod Parc Cenedlaethol Arfordir Penfro

